
Nd. 37. Frumvarp til laga [36. mál]
um breyting á lögum nr. 81 31. maí 1976, um veiðar í fiskveiðilandhelgi Íslands.

Flm.: Margrét Frímannsdóttir.

1. gr.
Við 13. gr. laganna bætist:
Á árunum 1984 og 1985 skulu dragnótaveiðar heimilaðar fyrir Suðurlandi á svæði sem

markast að austan af línu réttvísandi suður frá Lundadrang (vms. 28) að línu réttvísandi suð-
vestur frá Reykjanesaukavita (vms. 34). Heimildin nær til skipa sem eru 23 m að lengd eða
minni og gildir fyrir tímabilið 15. júní til 31. desember.

Hafrannsóknastofnun skal hafa eftirlit með veiðum þessum, en sjávarútvegsráðuneytið
setur reglur varðandi veiðarnar og veitir leyfi. Þau fiskiskip, sem skrásett eru á Suðurlandi
og leggja upp afla sinn þar, skulu hafa forgang til veiðanna.

2. gr.
Lög þessi öðlast þegar gildi.

Greinargerð.
Frumvarp þetta er flutt til þess að opna möguleika fyrir smærri fiskiskip á Suðurlandi til

að geta stundað dragnótaveiðar yfir sumar- og haustmánuði. Nokkur fiskiskip 20 meða
minni hafa nú heimild til slíkra veiða skv. leyfi ráðherra. Þau stærðarmörk voru sett árið
1976 og hafa ekki verið efndurskoðuð síðan. Á útgerðarstöðum við suðurströndina eru
fiskiskip, aðeins yfir þessum stærðamörkum, sem eru verkefnalaus síðustu mánuði sumars
og fram að áramótum. Nokkur þeirra hafa stundað togveiðar en það hefur reynst óarðbær
útgerð á þessum árstíma. Vinna í verstöðvum sunnanlands er í lágmarki á þessum tíma árs.
Með tilkomu heimildar til dragnótaveiða fyrir þau skip, sem nú þegar eru til staðar, gæti þar
orðið breyting á.

Það hefur ítrekað komið fram að skarkolastofninn er ekki nærri því fullnýttur , en
skar koli er sá fiskur sem helst veiðist með dragnót. Skarkoli hefur veiðst töluvert úti fyrir
Suðurlandi, en þær veiðar mætti auka til muna. Ekki verður séð að neitt vit sé í að nýta ekki
þennan fiskstofn.

Dragnótaveiði gefur oft mun betra hráefni en togveiðar. Sem dæmi má nefna að koli,
sem veiðist í dragnót, er þrisvar sinnum verðmeiri en koli sem veiðist í botnvörpu. Það er
einnig mun ódýrara að gera út fiskiskip á dragnót, sérstaklega hvað varðar olíukostnað.

Netaveiðar hafa verið reyndar á þessum tíma árs á Suðurlandi, en hafa gefið lítið af sér
og hráefni verið lélegt.

Á árum áður var það dragnótaveiði sem hélt uppi atvinnu yfir haustmánuðina við
suðurströndina. Líkur benda til að svo gæti orðið nú með samþykkt þeirrar breytingar sem
hér er lagt til að gerð verði.


